
Ka Ho‘onohonoho ‘Ana 
i nā Hana Mālama ‘Āina
Ka Pale ‘Ana i ke Ahi
I ka wā malo‘o, nui a‘e ka hiki ke ‘ā koke o ke ahi ma ka 
‘āina. No laila, e kaupalena ‘ia paha nā hana a nā limaha-
na mālama ‘āina a me ko lākou wahi e hana ai. Eia kekahi 
mau la‘ana: 

•	 ‘A‘ole lākou e kalaiwa ma nā wahi e uluāhewa ana ka 
nāhelehele

•	 E kaupalena ‘ia ke ku‘ihao ‘ana i nā pā palena

•	 E kaupalena ‘ia ka hana a nā mīkini nui a me nā mea 
hana ‘ē a‘e

Lako ka po‘e limahana i nā mea pono kinai ahi ‘oiai lākou 
e hana ana i kā lākou hana ma‘amau. Pēlā e hō‘ea koke ai 
lākou no ke kinai ‘ana i ke ahi.

Ka Waele ‘Ana i ka Nāhelehele
He mea maika‘i a maika‘i ‘ole paha ka ulu li‘ili‘i ‘ana o ka 
mau‘u i ka wā malo‘o. ‘Oi aku ka ma‘alahi o ka ‘oki ‘ana i 
ka mau‘u inā he mau‘u malo‘o ia. ‘A‘ole mae nui nā lā‘au 
malihini i ka lā‘au make nāhelehele malihini, inā ‘a‘ole ulu 
maika‘i nā meakanu. Ma kahi o ka waele ‘ana i ka mau‘u 
malihini, e aho paha ka waele ‘ana o ka po‘e limahana i 
nā kumulā‘au malihini i ka wā malo‘o. 

Ka Wā Malo‘o a me ka Mālama 
‘Āina ma Hawai‘i NeiPa

‘A‘ole wale nō nā holoholona a me nā lā‘au o ka ‘āina ka mea e pilikia i ka wā malo‘o, akā ‘o nā po‘e a me nā hui o ke kaiāulu ke 
pilikia pū. Pono paha e ho‘ololi nā luna mālama kumuwaiwai kūlohelohe i kā lākou hana i ka wā malo‘o, ma muli o ka loli ‘ana o 
ko lākou wahi e hana ai, pu‘u kālā, olakino, a me ko lākou no‘ono‘o ‘ana. Ma kēia palapala, hō‘ike ‘ia ka mana‘o o nā luna mālama 
‘āina a puni ka Pae ‘Āina ‘o Hawai‘i, i mea e kōkua ai i ka ho‘omākaukau ‘ana no ka wā malo‘o.

Ka Mana‘o o nā Luna Mālama Kumuwaiwai Kūlohelohe

“Kaupalena ‘ia ka heluna nui o ka po‘e e hana ana 
ma lalo ou. E ho‘onohonoho ‘oe iā lākou i nā hana kūpono. 
I ka wā malo‘o, aia ka pono ‘o ka ho‘olālā a no‘ono‘o nui.”

Nā Kumu Wai
I ka wā malo‘o, emi ka wai o ke kahawai a me ka pahuwai i 
kauka‘i mau ‘ia no ka ho‘oulu hou ‘ana i ka ‘āina, ka māla-
ma ‘ana i nā kahua hana, a me ke kinai ‘ana i ke ahi. No 
laila, e loli ka hana a nā limahana pēnei:

•	 E ho‘one‘e i ka wai i nā wahi ho‘oulu meakanu hou a 
kāka‘ikahi

•	 E nānā pono a mālama i ka ‘ōnaepuni wai a me nā 
pahuwai

Ka Lepo a me ka ‘Ehu
Lilo ka lepo i lepo pa‘a ‘ole a pilikia i ka ‘a‘ai ‘ia ma muli 
o ka malo‘o o ka ‘āina a me ka nele i nā lā‘au. Inā pēlā, 
‘a‘ole hiki i nā helekopa ke kau ma nā wahi pilikia i ka 
‘ehu lepo. ‘Oi aku ka ‘a‘ai ‘ana o ka lepo ma nā ala hele, a 
no laila ‘a‘ole hiki ke hele me ka palekana, a he pono ka 
mālama ‘ana i nā ala hele.

Ki‘i 1: Kūkulu nā limahana i kekahi pā palena i mea e pale 
aku ai i nā holoholona mai‘ao ‘ōhuka.  
Na: Matt McDonald/ West Hawaii Today.



Ka Po‘e Limahana
I ka wā malo‘o, pilikia paha ke olakino a me ka no‘ono‘o 
‘ana o ka po‘e e mālama ana i nā kumuwaiwai kūlohelohe:

•	 Luhi nā limahana i ka wela o ka lā, a pono lākou e 
ho‘omaha pinepine

•	 Hopohopo lākou i ka neoneo o ka ‘āina ma hope o ke 
ahi nui lalapa wale

•	 Kaumaha lākou i ka make ‘ana o nā lā‘au a me nā 
meaola

•	 Luhi lākou i ka nele i nā pono kōkua e ‘olu ai ka noho-
na ma waho, e like me ke ahi ho‘omoana

•	 Hopohopo lākou i ka holomua o ka mālama ‘āina 
ma kēia mua aku, ‘oiai maopopo ‘ole ka hopena o ka 
ho‘ohuli aniau

Ma kekahi ‘ano, he kōkua ka wā malo‘o no ka po‘e lima- 
hana i ka ho‘omaha mai ka waele ‘ana i ka mau‘u nāhele-
hele a me ke kōkua o ka helekopa i kā lākou mau hana i 
ka manawa e kāla‘ela‘e ai ka lani.

Ka Waihona Kālā
Ma muli o ka wā malo‘o, e loli paha nā waihona kālā a ka 
po‘e mālama ‘āina. E loa‘a ana paha ke kālā ma o nā ke‘ena 
pekelala a moku‘āina no nā mea e like me ka ho‘omākau-
kau ‘ana no ka pale ‘ana i ke ahi, a me ka make ‘ana o nā 
holoholona hānai. ‘O ka mea ‘āpiki, inā pohō ka ‘oihana a 
nā luna ‘āina i ka wā malo‘o, e emi ana paha kā lākou mau 
kumuwaiwai no ka mālama ‘ana i ka ‘āina. I ka wā malo‘o, 
‘a‘ole paha e ho‘okō ‘ia ana nā pahu hopu o nā hui mālama 
‘āina i kauka‘i i ka pu‘u kālā, a pa‘akikī ka loa‘a ‘ana o ka 
pu‘u kālā hou a‘e. E aho ka ‘ōlelo mōakāka ma waena o ka 
po‘e mālama ‘āina a me kā lākou mau hui waihona kālā. 

Na ka Pacific Islands Climate Adaptation Science 
Center a me ka Hau‘oli Mau Loa Foundation i kāko‘o 
i kēia papahana.

“ Ke hana ‘oe ma ka ‘āina, ‘o kekahi o nā mea e nanea ai ka na‘au, 

‘o ia ho‘i ke ahi ho‘omoana. I mea e pale aku ai i ke ahi  

i ka wā malo‘o, pāpā ‘ia ke kō‘ala. He mau limahana ko mākou  

e hana ana no 20 pule o ka makahiki… He manawa lō‘ihi loa 

 kēia hana. ‘O ka pāpā ‘ia ‘ana o kekahi mea e like me ke kō‘ala,  

he mea ia e luhi ai ka na‘au a me ke kino paha… I ka ho‘omoana 

‘ana ma nā wahi ki‘eki‘e me ka ‘ole o ke ahi, he pilikia nō ia.”
Mahalo nui i nā luna mālama kumuwaiwai kūlohelohe 
he 24 ma Hawai‘i nona ka hapanui o ka ‘ike ma kēia 
palapala. 

“Ua ‘ike maka au i ka make loa o kekahi ‘ano meakanu.  
‘O Cyanea pinnatifida ka inoa. ‘A‘ole i kana mai ke kaumaha. 

Nīnau ‘ia mai nā nīnau he nui, penei, ‘He aha ke kumu o  
ka make loa?’ ‘A‘ole ia ho‘okahi mea wale nō. He mau mea ia. 

Akā, ‘o ka wā malo‘o ka mea nui, i ko‘u mana‘o.”

Ka Nānā Pono ‘Ana i ke Kaiaola 
He waiwai ka nānā pono ‘ana i ke kaiaola no ka mālama 
‘ana i ka ‘āina i ka wā malo‘o (Ki‘i 2). Ho‘ā‘o ka po‘e māla-
ma ‘āina e nānā pono i nā wahi a me nā lāhui i pilikia i 
ka wā malo‘o, akā, nele lākou i nā lako kumuwaiwai. He 
pono ka ho‘onui ‘ana i ka heluna nui o nā limahana a me 
ka nānā pono ‘ana i ke kaiaola ma mua o ka wā malo‘o. 
Pēlā e nui ai ka ‘ike no nā pō‘ino o ka wā malo‘o.

Ki‘i 2: Ka nānā pono ‘ana i ka ‘Āhinahina (Argyroxiphium 
sandwicense) ma Haleakalā. Na: Forest & Kim Starr.

